
Монгол Улсын Их Хурлын 2009 оны хаврын ээлжит чуулганы Аюулгүй байдал, гадаад бодлогын байнгын хороо болон Хууль зүйн байнгын хороодын 2009 оны 04 дүгээр сарын 15-ны өдөр /Лхагва гараг/-ийн хамтарсан хуралдаан 15 цаг 25 минутад Төрийн ордны “А” танхимд эхлэв.


Хууль зүйн байнгын хорооны дарга, УИХ-ын гишүүн Х.Жекей ирц, хэлэлцэх асуудлыг танилцуулж, хуралдааныг даргалав.


Хууль зүйн байнгын хорооноос ирвэл зохих 20 гишүүнээс 11 гишүүн ирж, 55 хувийн ирцтэй байв. Үүнд:


Чөлөөтэй: Х.Баттулга, С.Баяр, Э.Бат-Үүл, Р.Гончигдорж, Д.Оюунхорол, Ч.Сайханбилэг, Ж.Энхбаяр, Ц.Элбэгдорж.


Өвчтэй: Ц.Нямдорж.


Аюулгүй байдал, гадаад бодлогын байнгын хорооноос ирвэл зохих 19 гишүүнээс 10 гишүүн ирж, 57.8 хувийн ирцтэй байв. Үүнд:


Чөлөөтэй: Р.Амаржаргал, Сү.Батболд, Я.Батсуурь, Р.Гончигдорж, Х.Наранхүү, С.Оюун, М.Энхболд

Өвчтэй:  Э.Мөнх-Очир, Ш.Сайхансамбуу.


Нэг.Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Солонгос Улс хоорондын гэрээг соёрхон батлах тухай хуулийн төсөл /анхны хэлэлцүүлэг/.


Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Баясгалан, мөн яамны Гадаад хамтын ажиллагааны хэлтсийн мэргэжилтэн Б.Эрдэнэбадрах, Гадаад харилцааны яамны Гэрээ, эрх зүйн газрын Хоёрдугаар нарийн бичгийн дарга Ч.Баярмөнх, УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Элбэгдорж, Хууль зүйн байнгын хорооны зөвлөх Б.Баасандорж, Аюулгүй байдал, гадаад бодлогын байнгын хорооны зөвлөх Ч.Чулуунбаатар, референт П.Туяа нарын бүрэлдэхүүнтэй ажлын хэсэг байлцав.


Гэрээ соёрхон батлах тухай хуулийн төслийн анхны хэлэлцүүлэгтэй холбогдуулан УИХ-ын гишүүн Ж.Сүхбаатарын асуусан асуултад ажлын хэсгээс Г.Баясгалан, Ч.Баярмөнх нар хариулж, тайлбар хийв.


Хэлэлцэж буй асуудалтай холбогдуулан УИХ-ын гишүүн З.Энхболд анхны хэлэлцүүлгээр батлах горимын санал гаргав.


Х.Жекей: -1.З.Энхболдын гаргасан горимын саналыг дэмжиж байгаа гишүүд гараа өргөнө үү.


Зөвшөөрсөн

18


Татгалзсан

3


Бүгд


21


Гишүүдийн олонхийн саналаар дэмжигдлээ.


2.Гэрээг соёрхон батлах тухай хуулийн төслийг анхны хэлэлцүүлгээр нь батлах саналыг дэмжиж байгаа гишүүд гараа өргөнө үү.


Зөвшөөрсөн

18


Татгалзсан

3


Бүгд


21


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов.


Хамтарсан хуралдаан 15 цаг 35 минутад өндөрлөв.


Аюулгүй байдал, гадаад бодлогын байнгын хорооны 2009 оны 04 дүгээр сарын 15-ны өдөр /Лхагва гараг/-ийн хуралдаан 15 цаг 40 минутад Төрийн ордны “А” танхимд эхлэв.


Байнгын хорооны дарга ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 57.8 хувийн ирцтэй байв. Үүнд:


Чөлөөтэй:  Р.Амаржаргал, Сү.Батболд, Я.Батсуурь, Р.Гончигдорж, Х.Наранхүү, С.Оюун. М.Энхболд.


Өвчтэй: Э.Мөнх-Очир, Ш.Сайхансамбуу.

Нэг. Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулах тухай /зөвшилцөх/.

Хэлэлцэж буй асуудалтай холбогдуулан Сангийн дэд сайд Т.Очирхүү, Аюулгүй байдал, гадаад бодлогын байнгын хорооны зөвлөх Ч.Чулуунбаатар, референт Г.Нандинцэцэг нарын бүрэлдэхүүнтэй ажлын хэсэг байлцав.


Хэлэлцээрт нэмэлт, өөрчлөлт оруулах тухай танилцуулгыг УИХ-ын гишүүн Л.Болд, Эдийн засгийн байнгын хороо, Төсвийн байнгын хороодын гаргасан санал, дүгнэлтийг Аюулгүй байдал, гадаад бодлогын байнгын хорооны дарга, УИХ-ын гишүүн З.Энхболд нар тус тус танилцуулав.


Хэлэлцэж буй асуудалтай холбогдуулан УИХ-ын гишүүн З.Энхболдын асуусан асуултад ажлын хэсгээс Т.Очирхүү хариулж, тайлбар хийв.


З.Энхболд: -Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулахыг дэмжиж байгаа гишүүд гараа өргөнө үү.

Зөвшөөрсөн

10


Татгалзсан

0


Бүгд


10


Гишүүдийн олонхийн саналаар дэмжигдлээ.


Хуралдаан 15 цаг 55 минутад өндөрлөв.

Тэмдэглэлтэй танилцсан:


АЮУЛГҮЙ БАЙДАЛ, ГАДААД БОДЛОГЫН

БАЙНГЫН ХОРООНЫ ДАРГА
З.ЭНХБОЛД

Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ
    Б.БАТГЭРЭЛ

УИХ-ЫН 2009 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ

БАЙДАЛ, ГАДААД БОДЛОГЫН БАЙНГЫН ХОРОО БОЛОН ХУУЛЬ

ЗҮЙН БАЙНГЫН ХОРООДЫН 04 ДҮГЭЭР САРЫН 15-НЫ ӨДРИЙН

ХАМТАРСАН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 15 цаг 25 минутад эхлэв.

Х.Жекей: -Байнгын хороодын ирц бүрдсэн тул Хууль зүйн болон Аюулгүй байдал, гадаад бодлогын байнгын хороодын 2009 оны 04 дүгээр сарын 15-ны өдрийн хамтарсан хуралдаан нээснийг мэдэгдье.


Гишүүдийн ирцийг танилцуулъя.


Аюулгүй байдал, гадаад бодлогын байнгын хорооноос Р.Амаржаргал, Сү.Батболд, Я.Батсуурь, Р.Гончигдорж, Х.Наранхүү, С.Оюун, О.Чулуунбат, Ц.Элбэгдорж, М.Энхболд нар чөлөөтэй, Э.Мөнх-Очир, Ш.Сайхансамбуу нар өвчтэй.


Хууль зүйн байнгын хорооны гишүүдээс Э.Бат-Үүл, С.Баяр, Х.Баттулга, Р.Гончигдорж, Д.Оюунхорол, Ч.Сайханбилэг, Ж.Энхбаяр, Ц.Элбэгдорж чөлөөтэй, Ц.Нямдорж өвчтэй.


Нийт 39 гишүүнээс 21 гишүүн ирцэнд хамрагдсан байна. Ингээд ирц хангалттай байна гэж үзсэн байна.


Хамтарсан байнгын хорооны хуралдаанаар:


Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, БНСУ-ын хоорондын гэрээг соёрхон батлах тухай хуулийн төсөл /анхны хэлэлцүүлэг/.


Үүний дараа Байнгын хороод тусдаа хуралдана. Хууль зүйн байнгын хороо энд, Аюулгүй байдал, гадаад бодлогын байнгын хороо “В” танхимд хуралдана.


Хэлэлцэх асуудалтай холбогдуулан саналтай гишүүд байна уу?


-Алга байна.


Хэлэлцэх асуудлаа баталъя.


-Батлав.


Хэлэлцэх асуудалдаа оръё.


Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, БНСУ-ын хоорондын гэрээг соёрхон батлах тухай хуулийн төслийн анхны хэлэлцүүлэг.


Ажлын хэсэгт: Г.Баясгалан-ХЗДХЯ-ны Төрийн нарийн бичгийн дарга


Ч.Баярмөнх-Гадаад харилцааны яамны Гэрээ, эрх зүйн газрын Хоёрдугаар нарийн бичгийн дарга


Б.Эрдэнэбадрах-ХЗДХЯ-ны Гадаад хамтын ажиллагааны хэлтсийн мэргэжилтэн. Ийм бүрэлдэхүүнтэй ажлын хэсэг оролцож байна.


Гишүүд хэлэлцэж буй асуудалтай холбогдуулан /хуралдааны дэгийн дагуу/ асуулт асууя.


УИХ-ын чуулганы хуралдааны Дэгийн тухай хуулийн 21.11-д “анхны хэлэлцүүлэгт гишүүд хэлэлцэж буй асуудалтай холбогдуулан асуулт асуугаад” үргэлжлүүлээд явдаг.


Асуух асуулттай гишүүд байна уу?


Ж.Сүхбаатар: -Танин мэдэхүйн шинжтэй асуулт байна. Хоёр орны иргэд болон хуулийн этгээдүүдийн хооронд эрх зүйн маргаан ихээр гарч байна гээд, энэ маргааныг шийдвэрлэх гэрээ, хэлэлцээр хоёр орны хооронд байдаггүй учраас асуудлыг шийдэх боломж хязгаарлагдмал байдаг гэж байна. Ер нь хэрэг, маргаан хэдий хэмжээгээр гарч байна. Тоо  бүртгэл байна уу. Ямар хэмжээнд гарч байна. Боломж хязгаарлагдмал байдаг гэж байна. Энд хязгаарлагдмал байгаа гэдэг маань гэрээ, хэлэлцээр байдаггүй гэдэг маань үндсэндээ зохицуулалтгүй гэсэн үг үү? Бас тодорхой хэмжээгээр шийдэж байгаа тактик хэлбэр нь ямар хэмжээнд байдаг юм бэ гэдгийг сонирхох гэсэн юм.


Х.Жекей: -Баясгалан дарга хариулъя.


Г.Баясгалан: -Ж.Сүхбаатар гишүүний асуултад хариулъя. Үнэхээр иргэд харилцан зорчих, аж ахуйн нэгжүүд хамтран ажиллах явдал нэмэгдэж байгаа. Тэр хэрээр эрүүгийн биш, иргэний шинжтэй маргаанууд цөөнгүй гарч байгаа. Танд өнөөдөр “төд” гээд хатуу тоо хэлэх боломж бидэнд байхгүй байна. Ерөнхийдөө энэ асуудлаар шүүхийн статистикаас бид мэдээлэл авах ёстой. Ер нь мараан гараад шийдэх боломж нь ямар байдаг юм бэ гэхээр одоогоор хоёр орны эрх бүхий байгууллагууд шууд харилцаж энэ асуудлыг шийдэж чадахгүй байгаа. Үндсэндээ дипломат шугамаар дамжуулдаг. Манай талаас асуудал байвал бид Солонгост байгаа Элчин сайдын яамаараа /ЭСЯ/ дамжуулдаг юмуу, тэдний талаас асуудал байвал манайд сууж байгаа өөрсдийнхөө ЭСЯ-аар дамжуулах маягаар явж байгаа. Энэ нь үнэхээр мэргэжлийн биш байгаа.


Тийм учраас энэ гэрээнд зааснаар хоёр талын эрх бүхий байгууллагууд, тухайлбал, Монгол улсын хувьд Улсын Дээд шүүх, Солонгосын хувьд Үндэсний дээд шүүхийн захиргаа нь шууд энэ асуудлуудаараа харилцан явбал тухайн шатны шүүх дээр байгаа хэрэг маргааны хувьд шаардлагатай нотлох баримт, бас бус зүйлүүдийг хугацаа алдалгүй авч, хэрэг маргааныг түргэн шуурхай шийдвэрлэх гол үндэс бүрдэх юм гэж ойлгож энэ гэрээний төслийг боловсруулж эцэслэн батлуулахаар оруулж байна.


Ж.Сүхбаатар: -Нэмж сонирхох юм бол, энэ гэрээтэй шууд холбоотой биш боловч үүнтэй уялдаад асуух зүйл байна. Ер нь Монгол улс, Солонгос гээд явж байна. Ингээд бусад улсуудтай байгуулж байгаа. Ойрын үед манай иргэний болон худалдааны хэргийн талаар байгуулах шаардлагатай байгаа ямар улсууд байгаа вэ? Тэр чиглэлээр та бүхэн яаж ажиллаж байна вэ? Энийг бас сонирхож байна.


Ер нь Хууль зүйн байнгын хороо ч  байна уу, Аюулгүй байдлын байнгын хороо ч байна уу, иргэний болон худалдааны хэргийн талаар ч тэр, бусад эрх зүйн туслалцаа үзүүлэхтэй хобоотой гэрээнүүдийг нэг мөр нэгтгэн авч үзэх ёстой юм шиг байгаа юм. Энэ бол явж, явж Монгол улсын иргэдийн эрх чөлөөг хангахтай холбоотой. Сая Малайзын иргэний хэрэг дээр үндсэндээ Монгол улс ичмээр байдалд ороод л дуусаж байна. Яагаад гэхээр АНУ-ын ерөнхийлөгч гэхэд сая Сомалын эргийн тэнд байгаа ахмадыг  хөвөх гэж байхад биечлэн ажиллагаагаа удирдаад явж байхад Монгол хүн бол үнэ цэнэгүй байна. Тийм учраас гадаад харилцааг бид эдийн засгийн утга агуулгатай  болгоно гэж  байгаа бол Монгол улсын иргэний эрх чөлөө их чухал байгаа юм. Энэ утгаар нь манай Байнгын хорооны удирдлага анхааралдаа авсаасай. Өөр ямар улсууд байна вэ гэдгийг бас сонирхож байна.


Ч.Баярмөнх: -Эрх зүйн туслалцаа харилцан үзүүлэх гэрээг гол, гол улстай ерөнхийд нь байгуулчихсан байж байгаа. Зарим нэг эрүүгийн эрх зүйн туслалцаа үзүүлэх гээд Малайз гэх зэрэг тохиолдлоор гараад байгаа юм. Энэ талаар судалгаа хийж байгаа. Ерөхий сайдыг 5 сард Австрали, Шинэ Зеландад айлчлахтай холбогдуулан Австралиас иргэдийн эрх ашгийг хамгаалах талаар эрх зүйн гэрээ, хэлэлцээр байгуулъя гэсэн яриа хэлэлцээр одоогоор явуулж байгаа. Үндсэндээ бол АНУ, хоёр хөрш, Европын холбооны улсуудтай байгуулчихсан байгаа.


Х.Жекей: -Өөр асуудалтай гишүүд байна уу?


-Байхгүй байна.


Асуултаа тасалъя.


Хэлэлцэж буй асуудалтай холбогдуулж үг хэлэх, санал гаргах гишүүд байна уу?


З.Энхболд: -Гэрээнд гарын үсэг зурах эрх нь өнгөрсөн онд зурагдаад явчихсан. Соёрхон батлах дээр зарчмын санал ер нь гардаггүй учраас анхны хэлэлцүүлгээр батлах саналтай байна.


Х.Жекей: -Өөр саналтай гишүүд байна уу?


-Алга байна.


Энэ асуудлыг анхны хэлэлцүүлэг дээр санал гараагүй учраас бүгд дэмжиж байна гэж ойлгож байна.


Горимын саналыг дэмжиж байгаа гишүүд гараа өргөнө үү.

Зөвшөөрсөн

18


Татгалзсан

3


Бүгд


21

Гишүүдийн олонхийн саналаар дэмжигдлээ.


Горимын санал дэмжигдсэн тохиололд Иргэний болон худалдааны хэргийн талаар эрх зүйн туслалцаа харилцан үзүүлэх тухай Монгол Улс, БНСУ хоорондын гэрээг соёрхон батлах тухай хуулийн төслийг чуулганы нэгдсэн хуралдаанд оруулж анхны хэлэлцүүлгээр батлах нь зүйтэй гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү.


Зөвшөөрсөн

18


Татгалзсан

3


Бүгд


21


Гишүүдийн олонхийн саналаар дэмжигдлээ.


Хууль зүйн байнгын хороо болон Аюулгүй байдал, гадаад бодлогын байнгын хорооны хамтарсан хуралдаанаар хэлэлцэх асуудал үндсэндээ дуусаж байна.


Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулна.


Хамтарсан хуралдаан хаасныг мэдэгдье.


Хууль зүйн байнгын хороо энд хуралдана. Аюулгүй байдлын байнгын хороо “В” танхимд.  4 гишүүн давхардаад байна.


З.Энхболд: -Ийм санал байна. Аюулгүй байдлын хэлэлцэх асуудал уг нь “В” танхимд юм. Гэхдээ манай асуудал ганцхан /жаахан/ учраас ХБНГУ-ын Засгийн газар хооронд байгуулсан техникийн хамтын ажиллагааны хэлэлцээрт зөвшилцөхөөр юм. Энийгээ шийдчих юм бол манай давхардаад байгаа гишүүд Хууль зүйн байнгын хорооны хуралд сууж, Хууль зүйн байнгын  хороон дээр З чухал асуудал байгаа учраас Хууль зүйн байнгын хороон дээрээ байж байя гэж бодоод байна.


Аюулгүй байдал, гадаад бодлогын байнгын хорооны хурлыг эхэлье. /Хууль зүйн байнгын хорооныхон сууж л байя/


Х.Жекей: -Тэгье.


З.Энхболд: -Аюулгүй байдал, гадаад бодлогын байнгын хорооны 2009 оны 04 дүгээр сарын 15-ны өдрийн хурлыг нээе. Гишүүдийн ирцийг байнгын хороодын хамтарсан хуралдаан дээр Жекей дарга танилцуулсан. Тэр гишүүд бүгд байгаа учраас хурал ирцтэй байна.


Манай өнөөдрийн Байнгын хорооны хуралдаанаар хэлэлцэх асуудал:


1.”Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулах тухай” зөвшилцөхөөр байгаа.


Хэлэлцэх асуудал дээр саналтай гишүүд байна уу?


-Алга байна.


Хэлэлцэх асуудлаа баталъя гэсэн гишүүд гараа өргөе.


-Батлав.


Хэлэлцээрийг гишүүдэд тараасан. Ажлын хэсгийг орж ирэхийг урья. 5 хүнээс 1 хүн ирсэн байна.


Хоёр байнгын хорооны санал, дүгнэлт байх ёстой юм байна. Эдийн засгийн байнгын хороо, Төсвийн байнгын хорооны санал, дүгнэлт ирсэн үү?


Танилцуулгыг Л.Болд сайдыг танилцуулахыг хүсье.


Л.Болд: -Энэ асуудлын танилцуулгыг хийе. Монгол Улсын Засгийн газар, ХБНГУ-ын Засгийн газар хоорондын 1992 оны 01 дүгээр сарын 26-ны өдөр хоёр орны хөгжлийн бодлогын хамтын ажиллагааны хүрээнд “Техникийн хамтын ажиллагааны ерөнхий хэлэлцээр”-ийг байгуулсан билээ. Уг ерөнхий хэлэлцээрийг шинэчлэн найруулах шаардлага гараад байгаа юм. Шинэчлэх болсон гол шалтгаан нь хэлэлцээрт заасан зарим заалтуудыг дэлгэрэнгүй, тодорхой болгох, салбарын хүрээнд хэрэгжүүлэх арга хэмжээг тодорхой зааж өгөх, хоёр талаас тохиролцсон төсөл, хөтөлбөрүүдийн үйл ажиллагаа нээлттэй, ил тод байдлыг нэмэгдүүлэх, хэрэглэгдэхээ больсон нэр томъёог өөрчлөх зэрэг нэмэлт, өөрчлөлт оруулах шаардлага гарснаар хоёр орны техникийн хамтын ажиллагааны хүрээнд хэрэгжүүлж буй төсөл, хөтөлбөрийн зохицуулалтыг сайжруулах зорилготой юм.


Нэмэлт, өөрчлөлт оруулсан төслийн саналыг ХБНГУ-ын Техник, хамтын ажиллагааны  нийгэмлэгт хүргүүлсэн бөгөөд Холбооны Засгийн газрын даалгавраар төсөл, хөтөлбөрийг гардан гүйцэтгэж буй байгууллагын хувьд тодорхой саналгүй гэдгээ хариу мэдэгдсэн болно.


Хэлэлцээрт нэмэлт, өөрчлөлт оруулсан төслийг боловсруулж, танилцуулгын хамт хүргүүлсэн. Төслийг Засгийн газрын хуралдаанаар  хэлэлцүүлсний  дараа УИХ-ын холбогдох Байнгын хороодтой зөвшилцөж, Ерөнхий сайдын захирамжийн дагуу гарын үсэг зурах эрх авах саналтай байна.


Хэлэлцэж, шийдвэрлэж өгөхийг хүсье. Анхаарал тавьсанд баярлалаа.


З.Энхболд: -Хоёр Байнгын хорооны саналыг танилцуулъя. Эдийн засгийн байнгын хороо болон Төсвийн байнгын хороодоос ирсэн санал, дүгнэлтийг Та бүхэнд танилцуулъя.


1.Эдийн засгийн байнгын хорооноос ирсэн санал, дүгнэлт:


Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулах тухай хэлэлцээрийн төслийг зөвшилцөх асуудлыг  Эдийн засгийн байнгын хороо 2009 оны 04 дүгээр сарын 15-ны өдрийн хуралдаанаар хэлэлцээд, дараахь санал, дүгнэлтийг Аюулгүй байдал, гадаад бодлогын байнгын хороонд хүргүүлж байна.


Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулах тухай  хэлэлцээрийг хуралдаанд оролцсон гишүүдийн олонхи дэмжсэн болно.


Уг хэлэлцээрийг хэлэлцэх явцад УИХ-ын гишүүн Д.Тэрбишдагва хэлэлцээрийн төслийг “газар тариалан, мал аж ахуйг хослуулах, түүн дээр тулгуурласан хүнсний бүтээгдэхүүний чиглэлд хандуулах” саналыг гаргасан байна.


2. Монгол Улсын Засгийн газраас 2009 оны 03 дугаар сарын 31-ний өдөр УИХ-д өргөн мэдүүлсэн Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулах тухай гэрээний төслийг Төсвийн байнгын хорооны 2009 оны 04 дүгээр сарын 14-ний өдрийн хуралдаанаар хэлэлцээд УИХ-ын гишүүд энэхүү гэрээний төслийг зөвшилцөх нь зүйтэй гэж үзсэн болно гэжээ.


Хоёр Байнгын хороо хоёулаа дэмжсэн байна.


Танилцуулгатай холбогдуулж асуулт асуух гишүүд гараа өргөе. Асуулттай гишүүд байна уу?


-Байхгүй байна.


Санал, дүгнэлтээ хэлье. Н.Ганбямба гишүүнээр саналаа хаая.


Н.Ганбямба: -Хөдөө аж ахуйн салбарыг зөвшилцөх явцдаа нэмэх боломж байна уу? Өөрөөр хэлбэл, Германы тал ерөнхийдөө хөдөө аж ахуйг сонирхож байгаа, хөдөө аж ахуйн салбарт туслах сонирхол, хандлага нэлээн байгаа. Түрүүчийн Байнгын хорооны хурал дээр Д.Тэрбишдагва гишүүний гаргасан санал, ер нь хөдөө аж ахуйн аль ч салбарт туслах сонирхол байгааг бид харгалзан үзэх ёстой юм болов уу. Энэ зөвшилцөх явцад хөдөө аж ахуйн салбарыг л ахиухан хийвэл гэсэн санал байна. Мал  аж  ахуй ч тэр, газар тариаланч тэр. Төмс нь 2, 3 сар нутагшчихлаа. Бүр сайн сортын төмсүүд ч орж ирэхийг үгүйсгэх аргагүй. Техникээр туслах, класс гээд дэлхийд 1 номерын том трактор хөдөө аж ахуйн техник үйлдвэрлэдэг компанийн нөхдүүд Монголд ирсэн. Одоо парламент хариуцсан Төрийн нарийн бичгийн дарга Миллер Монголд зочлох сонирхол байгаа. Тэрийгээ дагаад олон корпорациуд нь бүрэлдэхүүнд нь ирэх сонирхол их байдаг юм шиг байсан. Энэ ашиг сонирхлыг бас бид анхаарч үзэх ёстой гэж ойлгож байна. Зөвшилцөх явцдаа хөдөө аж ахуйн салбарыг нэмж ахиухан оруулах санал байна.


З.Энхболд: -Ажлын хэсгийн хүмүүсээс  хөдөө  аж ахуй бол яг одоо мах, махан бүтээгдэхүүний үйлдвэрлэл гэдгээрээ байна. Өргөн утгатай болгох саналыг гаргаж байгаа юм байна.


Н.Ганбямба: -Наана чинь байхгүй санаануудыг нэмж оруулах саналтай байна.


З.Энхболд: -Т.Очирхүү сайд ороод ирлээ.


Одоо хэлэлцээрийг зөвшилцөх явцад гишүүдийн гаргаж байгаа санал, тухайлбал хөдөө аж ахуй, мал аж ахуй, газар тариаланг хослуулан хэрэгжүүлэх гэдэг нэр томъёоллоор 2.1-ийн “в”-д нэмэлт хийх бололцоо байгаа юу?


Т.Очирхүү: -Гишүүдийн энэ өдрийн мэндийг дэвшүүлж байна. Хоцорсон явдалд уучлаарай. Америкийн Засгийн газарт бас Монгол Улсын Засгийн газраас нэг асуудал тавьж байгаа юм. Тэр талаар тайлбар өгөх гэж байгаад шууд гарч болсонгүй /санхүүгийн асуудалтай холбогдолтой/.


Энэ асуудалтай холбогдуулаад Эдийн засгийн байнгын хороо, Төсвийн байнгын хороо, энэ Байнгын хороон дээр гаргаж буй саналуудаар зөвшилцөх явцдаа Германы талд тодорхой асуудлуудыг тавья. Хоёр Байнгын хороон дээр хөдөө аж ахуйн асуудал, түүн дотроо мал аж ахуй, газар тариалан /гэхдээ энэний хослолыг дандаа эрчимжсэн шинжтэй/, услалтын систем, техник, трактор, төмс, үрийн асуудал  ярьж  байгаа учраас тэр чиглэлээр нь бид асуудлыг тавья гэж бодож байна.


Гэхдээ нэг л юм байдаг. Германы тал юу гэх вэ гэхээр бид яг зээлийн харилцаатай холбогдолтой асуудал бол нэг хэсэг нь. Техникийн хамтын ажиллагааны хэсэг нь арай явцуу хүрээнд хэрэгжээд яваад байгаа юм. Тийм учраас энэ нь техникийн хамтын ажиллагааны ийм асуудал байдаг тул хүрээг нь маш тодорхой юмаар зааглачихаж мэдэх учраас бид яг Их Хурал дээр яригдсан зүйлийг тавина. Эргээд хариуг зөвшилцсөний дараа Байнгын хороодод, Их Хуралд мэдэгдэнэ. /Асуудлыг тавина/.


Германы тал энэ дээр би урьдчилсан байдлаар юу гэж  бодож  байна вэ гэвэл техникийн хамтын ажиллагааны шинжтэй учраас жаахан явцуу хүрээнд хийх гэж үзэх болов уу гэж бодож байна. Энэ асуудлыг тавиад, зөвшилцөөд явъя, бололцооттой. Нэгэнт Их Хурлаас ийм чиглэл өгч байгаа учраас ингээд явъя.


З.Энхболд: -Надад бас асуулт гэдэг юмуу, санал байна. 1992 онд хийж байсан хэлэлцээр, тэр үед Ардчилсан Германы махны үйлдвэрийн туслалцаа манайд байна билээ. Мах импексийг барьсан. Тэр үеийнхээрэ мах, махан бүтээгдэхүүний үйлдвэрлэл гээд хамтын аж ахуй, өргөн хүрээтэй хөдөө аж ахуй зөвхөн нэг хэсгийг гаргах ч биш л дээ. Бид европ руу экологийн зөвхөн мах төдийгүй ногоо, зөгийн бал, чацаргана ч гэдэг юмуу, эдгээрийг  гаргахад техникийн туслалцаа авч тэдний зах зээл рүү нийцүүлэх дээр. Манайд юм нь байгаад байдаг, тэдний шаардлагад нийцэхгүй байгаад л гол бэрхшээл байгаа шүү дээ. “Мах, махан” гэдгийг л дэлгэрүүлье гэвэл хүлээж авах болов уу гэж бодож байна.


Хоёрдугаарт, Германаас зээл авъя гэж бодоход урд талд нь үргэлж “техникийн хамтын ажиллагаа” яваад байгаа юм. Хүн сургахаас эхлээд, том хэмжээний зээл авч үйлдвэр уурхай барья гэвэл. Энэ хамтын ажиллагаа нь ядаж 1, 2 жилийн өмнө эхэлж байж, дараа нь бодитой зээл болж хувирдаг учраас уул, уурхайгаа биччихвэл болдоггүй юмуу гэсэн асуудал байгаа юм. Уул, уурхайн боловсруулах тоног төхөөрөмж, хүнд машин механизм дээр дэлхийд тэргүүлэгч орны нэг л дээ. Тэгэхээр ТМС ч байдаг юмуу, ямар нэгэн юм төрүүлж авъя гэвэл техникийн хамтын ажиллагаагаар бас хөдөө аж ахуйн хоёр дахь том юм нь.


Одоо бид зөвшилцөөд явуулчихвал дахиад санал оруулах юм хаагдах учраас гишүүдэд санал байгаа бол одоо л хэлэх хэрэгтэй. Яг УИХ-ын бодлого орж болох өдөр нь өнөөдөр л байгаа юм.


Өөр саналтай гишүүд байна уу?


Хөдөө аж ахуй, уул, уурхай, хүнд машин, механизм. Техникийн туслалцаа гэдэг бол бүх юмаа шийдэхгүй шүү дээ. Цаашид ирж болох олон юмны угтвар нөхцөл, хүн сургах тийм жижигхэн судалгаа хийх, техник, эдийн засгийн үндэслэл хийх тийм юмаа л даалгах гээд байгаа юм. Арай илүү орчин үеийн үг, хэллэгээр болгоё. “Мах, махан бүтээгдэхүүн” гээд дан ганц Мах комбинатыг л хардаг байлаа шүү дээ. Техникийн тусламж гэхээр. Тэрийгээ бас өргөжүүлье гэсэн санал байна.


Саналтай гишүүд саналаа хэлж дууслаа. Ажлын хэсэг гишүүдийн саналуудыг протоколоос албан ёсоор гаргаж өгнө.


Санал хураая: -Монгол Улсын Засгийн газар, ХБНГУ-ын Засгийн газар хооронд байгуулсан техникийн хамтын ажиллагааны ерөнхий хэлэлцээрт нэмэлт, өөрчлөлт оруулахыг зөвшөөрч, дэмжье гэж үзэж байгаа гишүүд гараа өргөнө үү.


Зөвшөөрсөн

10


Татгалзсан

0


Бүгд


10


Гишүүдийн олонхийн саналаар дэмжигдлээ.


/М.Энхболд, Я.Батсуурь нар гишүүдийн саналд орж байгаа. Ирж байгаа гэдгээ хэлсэн. 12 гишүүн дэмжсэн гэсэн үг/.


Уг асуудлыг хэлэлцсэн тэмдэглэлийг Засгийн газарт хүргүүлнэ.


Аюулгүй байдал, гадаад бодлогын байнгын хорооны өнөөдрийн хуралдаан дууслаа. Гишүүдэд баярлалаа.


Соронзон хальснаас буулгасан:



ХУРАЛДААНЫ ТЭМДЭГЛЭЛ


ХӨТЛӨГЧ

Б.БАТГЭРЭЛ


1

